
Разглядаюцца заканадаўчая база, адміністрацыйна-выканаўчая сістэма, асноўныя прынцыпы і 
формы дзейнасці ў сферы сацыяльнага забеспячэння насельніцтва ІІ Рэчы Паспалітай у 1921 – 1939 гадах. 
Асобная ўвага адводзіцца пытанню сацыяльнага забеспячэння дзяцей і беспрацоўных. 

На падставе раней неапублікаваных архіўных дакументаў і статыстычнага матэрыялу робяцца 
высновы аб асаблівасцях функцыянавання гэтай сістэмы на тэрыторыі Заходняй Беларусі. Паказана, 
што фінансавыя выдаткі органаў самакіравання ўсходніх ваяводстваў, як і дзяржаўныя субсідыі мясцо-
вым грамадскім арганізацыям на сацыяльнае забеспячэнне насельніцтва, былі меншымі ў параўнанні з 
цэнтральнымі і заходнімі ваяводствамі. У сувязі з недахопам фінансавых сродкаў органы самакіравання 
вымушаны былі шырока выкарыстоўваць дабрачыннасць насельніцтва і грамадскіх арганізацый. 

 
Уводзіны. Пытанне сацыяльнага забеспячэнне насельніцтва з’яўляецца важным і неад’емным мо-

мантам у вывучэнні і ацэнцы дзяржаўнай палітыкі на далучаных заходнебеларускіх тэрыторыях ІІ Рэчы 
Паспалітай. У беларускай гістарычнай навуцы на сённяшні дзень адсутнічаюць спецыяльныя комплекс-
ныя даследаванні гэтага пытання. Польская гістарыяграфія прадстаўлена шэрагам навуковых прац, пры-
свечаных праблемам сацыяльнага забеспячэння ў Польшчы ў 1918 – 1939 гады [1 – 4]. Спецыяльная ўва-
га польскіх даследчыкаў адводзіцца апецы над дзецьмі ў міжваенны перыяд [5, 6]. Асобныя даследаванні 
прысвечаны апякунскім установам і таварыствам, якія функцыянавалі, напрыклад, у Вільні альбо Львове, 
але заходнебеларускія тэрыторыі ў гэтых даследаваннях абыходзяцца [7].  

Асноўная частка. У пачатку 20-х гадоў ХХ стагоддзя ў выніку шматгадовых ваенных дзеянняў на 
заходнебеларускіх тэрыторыях назіралася абвастрэнне сацыяльных праблем: разбурэнне гаспадаркі; 
недахоп прадуктаў харчавання, прамысловых тавараў; распаўсюджванне інфекцыйных захворванняў; 
адсутнасць медыка-санітарнай інфраструктуры і г.д. Тысячы абяздоленых людзей патрабавалі неадклад-
най дапамогі. У верасні 1921 года толькі на тэрыторыі Навагрудскага і Палескага ваяводстваў, а таксама 
Віленскай адміністрацыйнай акругі налічвалася 166 764 дзяцей-сірот [8, s. 6]. Згодна з ацэнкай Упраўлення 
ўсходніх зямель, у лютым 1920 года 50 % насельніцтва гэтых тэрыторый не мела неабходнага харчавання 
[9, s. 285]. Цяжкую сітуацыю ў гарадах яшчэ больш паглыбіла масавае вяртанне бежанцаў. Адно толькі 
Палескае ваяводства з 1921 па 1924 год прыняло 134 301 рэпатрыянта [10, л. 1]. У некаторых паветах 
колькасць насельніцтва за кошт рэпатрыянтаў павялічылася больш чым на 40 %. Польская дзяржава не 
была ў стане самастойна задаволіць патрэбы насельніцтва, нават самыя элементарныя. На барацьбу з 
хваробамі і эпідэміямі прыйшлі з дапамогай замежныя і міжнародныя арганізацыі, такія як Амерыканскі 
Чырвоны Крыж, Амерыканская Арганізацыя Дапамогі, Польска-амерыканскі камітэт дапамогі дзецям, 
Брытанскі камітэт дапамогі, Амерыканска-яўрэйскі аб’яднаны размеркавальны камітэт «Джойнт», а так-
сама Галоўная Апякунская Рада – польская грамадская арганізацыя, якая дзейнічала з 1916 па 1920 год 
пад пратэктаратам польскага ўрада. Гэтыя арганізацыі пастаўлялі ў Польшчу лекавыя прэпараты, ін-
струменты, медыцынскае абсталяванне, прадукты харчавання, вопратку. У першыя пасляваенныя гады 
менавіта грамадскія арганізацыі прынялі на сябе галоўную ролю ў нясенні дапамогі шырокім колам 
насельніцтва. Мясцовыя ўлады сумесна з грамадскімі арганізацыямі праводзілі зборы і раздачу сярод 
найбяднейшага насельніцтва прадуктаў харчавання, бялізны, мыла, запалак. Адбываліся так званыя 
Тыдні дзіцяці, пад час якіх праходзілі грашовыя зборы на дапамогу абяздоленым дзецям. У 1919 годзе 
гаспадарчы аддзел пры Пінскім павятовым упраўленні дастаўляў бедным сялянскім гаспадарствам коней. 
Аддзел складаў спіс людзей, патрабуючых дапамогі, якіх у Пінскім павеце ў канцы сакавіка 1920 года 
налічвалася 8 733 чалавекі [11, л. 6 – 3]. На аднаўленне будынкаў, разбураных альбо пашкоджаных пад 
час ваенных дзеянняў, законам прадугледжвалася дзяржаўная дапамога ў форме крэдытаў [12].  

У першыя гады існавання незалежнай польскай дзяржавы дзейнасць па аказанню дапамогі насель-
ніцтву была нескаардынаванай і мела выратавальніцкі характар. З часам наладжвалася адзіная дзяржаўна- 
адміністрацыйная сістэма кіравання, выпрацоўваліся агульныя прынцыпы ў сферы сацыяльнага забеспя-
чэння. Згодна з дэкрэтам Рэгенцыйнай рады 3 студзеня 1918 года было створана Міністэрства сацыяль-
нага забеспячэння і аховы працы. У кампетэнцыі Міністэрства ўваходзілі, між іншым, пытанні грамад-
скай дабрачыннасці, працоўнай эміграцыі, сацыяльнага забеспячэння насельніцтва, пацярпелага ад вайны, 
распрацоўка сацыяльнага страхавання і працоўнага заканадаўства. На працягу міжваеннага часу, асабліва 
ў першыя гады існавання польскай дзяржавы, міністэрства некалькі разоў мяняла сваю назву, аргані-
зацыйную структуру і кампетэнцыі. Больш-менш стабільнае становішча было дасягнута ў 1921 годзе. 
Згодна з распараджэннем Рады міністраў 18 сакавіка 1921 года ўтварылася Міністэрства працы і сацы-
яльнага забеспячэння. У 1932 годзе, пасля чарговых арганізацыйных змяненняў, міністэрства стала назы-

вацца Міністэрствам сацыяльнага забеспячэння. У канцы 1919 пачатку 1920 годоў пачалася арганізацыя 
ваяводскіх і павятовых інспектаратаў сацыяльнага забеспячэння, пераўтвораных пазней у аддзелы і рэфе-
раты працы і сацыяльнага забеспячэння пры ваяводскіх упраўленнях і павятовых старостваў [13, s. 1 – 10]. 

Нягледзячы на тое, што былі створаны цэнтральныя органы кіравання, адзінае заканадаўства ў сферы 
сацыяльнага забеспячэння насельніцтва адсутнічала. Пачаткам прававога ўпарадкавання вынікаў грамадскай 
ініцыятывы і заснавання заканадаўчай базы сацыяльнага забеспячэння было выданне Закона аб сацы-
яльным забеспячэнні 16 жніўня 1923 года. Гэты Закон абапіраўся на артыкулы 102 і 103 Канстытуцыі  
ІІ Рэчы Паспалітай 18 сакавіка 1921 года, якія гарантавалі права на сацыяльнае забеспячэнне кожнаму, па-
трабуючаму дапамогі [14]. Паводле Закона 16 жніўня 1923 года, сацыяльнае забеспячэнне акрэслівалася як 
«дзяржаўнае забеспячэнне элементарных жыццёвых патрэб асоб, якія пастаянна альбо часова ўласнымі ма-
тэрыяльнымі сродкамі ці ўласнай працай задаволіць іх не могуць, а таксама меры, накіраваныя на недапу-
шчэнне вышэйакрэсленага становішча» [15]. Такім чынам, дзяржава гарантавала сацыяльнае забеспячэнне 
ўсім грамадзянам Польшчы, незалежна ад нацыянальнасці і сацыяльнага статуса. Пад паняццем «элемен-
тарных жыццёвых патрэб» разумелася: элементарныя харчовыя сродкі, бялізна, вопратка, абутак; адпавед-
нае жыллёвае памяшканне з ацяпленнем і святлом; неабходныя прылады і інструменты для прафесійнай 
працы; санітарна-гігіенічнае забеспячэнне; аднаўленне страчанай здольнасці да працы, альбо яе паляп-
шэнне. Акрамя таго, паняцце «элементарных жыццёвых патрэб» уключала права на рэлігійна-маральнае, 
разумовае і фізічнае выхаванне дзяцей, а таксама дапамогу ў падрыхтоўцы моладзі да прафесійнай працы. 

Паводле Закона 16 жніўня 1923 года, права на сацыяльнае забеспячэнне распаўсюджвалася на 
наступныя катэгорыі насельніцтва: а) немаўлят, дзяцей, моладзь да 18-гадовага ўзросту, сірот і беспры-
тульнікаў; цяжарных жанчын і маці з груднымі дзецьмі; б) састарэлых, інвалідаў, калек, невылечна 
хворых, разумова хворых, няздольных да працы бяздомных; в) ваенных інвалідаў, ахвяр вайны; г) былых 
вязняў, ветэранаў, удзельнікаў нацыянальна-вызваленчых паўстанняў. Заданнем сацыяльнага забеспя-
чэння была таксама барацьба з бадзяжніцтвам, жабрацтвам, алкагалізмам, прастытуцыяй, а таксама дапа-
мога грамадскім сацыяльна-апякунскім установам і супрацоўніцтва з імі. 

Адпаведна Закону 16 жніўня 1923 года, вярхоўная ўлада ў сферы сацыяльнага забеспячэння нале-
жыла міністру працы і сацыяльнага забеспячэння. Функцыі Міністэрства працы і сацыяльнага забеспя-
чэння як вярхоўнага органа кіравання былі наступнымі: а) фінансаванне сацыяльнага забеспячэння; б) рэ-
гістрацыя, надзор і кантроль за дзейнасцю ўстаноў сацыяльнай апекі, а таксама таварыстваў і фондаў, 
легалізацыя іх статутаў; в) падтрымка дзейнасці грамадскіх арганізацый сацыяльна-апякунскага характару. 

Галоўным органам кіравання ў сферы сацыяльнага забеспячэння на тэрыторыі ваяводстваў, з’яў-
ляліся аддзелы працы і сацыяльнага забеспячэння пры ваяводскіх упраўленнях. Аддзелы падпарадкоў-
валіся Міністэрству працы і сацыяльнага забеспячэння і займаліся такімі пытаннямі, як кантроль за 
выкананнем заканадаўчых пастаноў у сферы сацыяльнага забеспячэння насельніцтва; каардынацыя акцый 
дапамогі беспрацоўным; кантроль за дзейнасцю дзяржаўных бюро пасрэдніцтва працы, а таксама орга-
наў самакіравання, грамадскіх апякунскіх і дабрачынных арганізацый; размеркаванне дзяржаўных субсі-
дый паміж установамі сацыяльнай апекі, якія дзейнічалі на тэрыторыі ваяводства; вырашэнне пытанняў 
міграцыі насельніцтва. Аддзелы працы і сацыяльнага забеспячэння падзяляліся на аддзяленні і рэфераты. 
Адпаведныя аддзелы дзейнічалі пры павятовых староствах і былі падначалены ваяводскім упраўленням.  

Ніжэйшым выканаўчым органам у сферы сацыяльнага забеспячэння былі сельскія гміны. Грама-
дзянін Рэчы Паспалітай Польскай набываў права на пастаяннае сацыяльнае забеспячэнне за кошт гміны ў 
тым выпадку, калі пражыў на яе тэрыторыі мінімум год. Калі грамадзянін такога права не меў, то гміна 
не магла яму адмовіць у сацыяльным забеспячэнні, аднак магла патрабаваць зварот коштаў ад той гміны, 
дзе раней пражываў гэты чалавек. Абавязкі гміны абмяжоўваліся індывідуальнай пазаўстаноўчай апекай. 

Наступным структурным элементам у рэалізацыі сацыяльнага забеспячэння з’яўляліся павятовыя 
камунальныя саюзы, якія былі абавязаны дапаўняць паслугі гмін дадзенага павета праз арганізацыю 
дзейнасці выхаваўча-апякунскіх устаноў (прытулкаў, сталовых, паліклінік і т.п.). Ваяводскія камуналь-
ныя саюзы павінны былі выконваць адносна павятовых камунальных саюзаў такія ж самыя заданні, як і 
астатнія ў дачыненні да гмін. Дзеля каардынацыі дзейнасці ў сферы сацыяльнага забеспячэння, а таксама 
уніфікацыі форм апекі і захавання мэтазгоднасці выдаткаў у 1928 годзе выйшла распараджэнне прэзы-
дэнта ІІ Рэчы Паспалітай аб утварэнні ў кожным ваяводстве міжкамунальнага саюза па справах сацы-
яльнага забеспячэння [16]. 

Непасрэдна за кошт дзяржавы ажыццяўлялася сацыяльнае забеспячэнне вузкага кола асоб, «у дачы-
ненні да якіх дзяржава мела спецыяльныя абавязацельствы і выкананне якіх выходзіла за рамкі мажлівасцяў 
камунальных саюзаў» [1, s. 298]. Менавіта права на сацыяльнае забеспячэнне з боку дзяржавы мелі толькі тыя 
асобы, якія трапілі ў стан, што патрабаваў апекі, у выніку дзеянняў на карысць дзяржавы, у прыватнасці, ва-
енныя інваліды, ветэраны нацыянальных паўстанняў, асобы, якія змагаліся за незалежнасць Польшчы і бы-
лі рэпрэсіраваны царскім урадам, дзеці-сіроты, бацькі якіх загінулі пад час службы ў войску [2, s. 30 – 33].  

Закон 16 жніўня 1923 года аб сацыяльным забеспячэнні падкрэсліваў неабходнасць супрацоў-
ніцтва цэнтральнай і мясцовай адміністрацыі з грамадскасцю. У адпаведнасці з распараджэннем прэзі-
дэнта Рэчы Паспалітай 6 сакавіка 1928 года пры Міністэрстве працы і сацыяльнага забеспячэння ства-
раўся рэкамендацыйны і дарадчы орган – Рада сацыяльнага забеспячэння, у склад якой уваходзілі прад-

стаўнікі органаў самакіравання, апякунскіх устаноў і камісій сацыяльнага забеспячэння. Кожная гміна ў 
залежнасці ад колькасці жыхароў і тэрыторыі падзялялася на апякунскія акругі. У кожную з акруг з 
мэтай непасрэднага выяўлення асоб, патрабуючых апекі, назначаўся сацыяльны апякун, які быў спалу-
чальнікам паміж насельніцтвам і органамі сацыяльнага забеспячэння. Абавязкам апекуна было супрацоў-
ніцтва з гміннай адміністрацыяй і высвятленне патрэб у сферы сацыяльнай апекі, а таксама пільных 
выпадкаў аказання сацыяльнай дапамогі. Пасада сацыяльнага апекуна была ганаровая і бясплатная, аднак 
ён мог атрымліваць зварот выдаткаў, звязаных з сацыяльным забеспячэннем жыхароў сваёй акругі. Са-
цыяльныя апекуны ўваходзілі ў склад гміннай камісіі сацыяльнага забеспячэння, заданнем якой была 
падрыхтоўка рэкамендацый па пытаннях арганізацыі, фінансавання і метадаў правядзення сацыяльнага 
забеспячэння, а таксама каардынацыя дзейнасці апякунскіх устаноў і грамадскіх арганізацый з задачамі 
гміны ў сферы сацыяльнага забеспячэння. Існавалі таксама павятовыя і ваяводскія камісіі сацыяльнага 
забеспячэння [17, s. 3 – 7]. Згодна з распараджэнем 1928 года Брэст, напрыклад, быў падзелены на 10 апя-
кунскіх акруг. Сацыяльныя апекуны рэкрутаваліся з колаў грамадскасці, якія добра ведалі асяродзе. 
Кожны апякун павінен быў прайсці спецыяльныя падрыхтоўчыя курсы і атрымаць інструкцыю і легіты-
мацыю. Сацыяльныя апекуны не заўсёды адпавядалі неабходным патрабаваням. Сярод выбраных 10 апе-
куноў толькі 3 працавалі раней у сферы сацыяльнага забеспячэння. Сацыяльны апякун павінен быў пры-
маць жыхароў акругі ў вызначаныя ім дні і гадзіны, мінімум 3 разы на тыдзень [18, л. 1 – 3; 19, л. 157]. 
Неспрыяльная гаспадарчая сітуацыя і мноства іншых прычын абумовілі тое, што ў першыя гады ўвя-
дзенне інстытута сацыяльных апекуноў не прынесла значных вынікаў. 

Вызначальнай рысай сістэмы сацыяльнага забеспячэння ў ІІ Рэчы Паспалітай з’яўлялася супрацоў-
ніцтва цэнтральнай і мясцовай адміністрацыі з грамадскімі арганізацыямі. У 20 –  30-я гады на тэрыторыі 
Заходняй Беларусі з прычыны шматнацыянальнага і шматканфесійнага складу насельніцтва, большасць 
дабрачынных арганізацый мела нацыянальны і канфесійны характар. Іх дзейнасць, як правіла, была накі-
равана на аказанне дапамогі прадстаўнікам акрэсленай нацыянальнасці ці веравызнання. На тэрыторыі 
Заходняй Беларусі дзейнічалі беларускія, польскія, яўрэйскія, рускія, літоўскія дабрачынныя арганізацыі, 
а таксама замежныя гуманітарныя місіі і міжнародныя дабрачынныя арганізацыі. У 1932 годзе на ўсёй 
тэрыторыі Польшчы дзейнічала 1 271 таварыства сацыяльна-апякунскага характару, у склад якіх увахо-
дзіла 210 800 членаў. Ва ўсходніх ваяводствах дзейнічала 393 таварыства, членамі якіх з’яўляліся 69 600 ча-
лавек [20, s. 157]. Апрача таго, па ініцыятыве ўрада ствараліся розныя грамадскія камітэты (напрыклад, 
Грамадзянскі камітэт дапамогі беспрацоўным, Грамадскі камітэт дапамогі бедным і барацьбы з жабрац-
твам і бадзяжніцтвам і інш.). Існавалі таксама таварыствы ўзаемнай дапамогі, дзейнасць якіх была 
накіравана на аказанне дапамогі сваім членам (напрыклад, Студэнцкае таварыства братэрскай дапамогі), 
а таксама шматлікія касы беcпрацэнтнага крэдыту, мэтай якіх было аказанне фінансавай дапамогі ў вы-
глядзе беcпрацэнтных грашовых пазык дробным рамеснікам і купцам, якія апынуліся ў складанай фінан-
савай сітуацыі. Польскі даследчык Дарыюш Залеўскі на падставе афіцыйных статыстычных дадзеных 
робіць выснову, што значная большасць карыстальнікаў паслугамі апякунскіх устаноў – 2/3 выхаванкаў і 
пацыентаў – карысталася дапамогай пазаўрадавага сектара, і толькі каля 1/3 знаходзілася пад апекай 
камунальных саюзаў [4, s. 88]. Такім чынам, непасрэднае выкананне сацыяльнага забеспячэння насель-
ніцтва ІІ Рэчы Паспалітай ажыццяўлялася перш за ўсё органамі самакіравання i грамадскімі арганізацы-
ямі, а ў выключных выпадках – дзяржавай. 

Дзяржаўнае фінансаванне дзейнасці грамадскіх арганізацый было нязначным і складала ў  
1936 – 1937 гадах 8 % агульнага даходу арганізацый, прычым на цэнтральныя ваяводствы прыпадала 85 % 
агульных субсідый, на паўднёвыя ваяводствы – 10, заходнія – 2,8, а на ўсходнія – толькі 2,3 %. Больш 
значную ролю ў фінансаванні апякунскіх таварыстваў на тэрыторыі ўсходніх ваяводстваў выконвалі ор-
ганы самакіравання, субсідыі якіх складалі 21 % усіх даходаў арганізацый. На ўсходнія ваяводствы пры-
падала найменш субсідый з Фонду працы – 0,4 %, што складала 0,25 % агульных даходаў таварыстваў. 
Разам з субсідыямі органаў самакіравання, Фонду працы і выплатамі па сацыяльнаму забеспячэнню, 
памер дзяржаўнага фінансавання апякунскіх арганізацый складаў 24,5 %. Найбольшы ўдзел у фінанса-
ванні дзейнасці таварыстваў прымалі прыватныя асобы, грашовая дапамога якіх складала 34 % агульных 
даходаў апякунскіх арганізацый [21, s. 288]. 

Дзяржава пакрывала каля 10 % неабходных сродкаў на сацыяльнае забеспячэнне (не ўлічваючы 
выдаткаў на медыцынскую дапамогу, ахову працы, ліквідацыю беспрацоўя, сацыяльнае страхаванне)  
[1, s. 302]. Выдаткі Міністэрства працы і сацыяльнага забеспячэння кожны год мяняліся. Згодна з дадзе-
нымі Галоўнага статыстычнага бюро, пачынаючы з 1929/30 года адбываўся рост выдаткаў на сацыяльнае 
забеспячэнне ў параўнанні з папярэднім пярыядам, і ў 1933/34 годзе яны складалі 58 млн. злотых. Аднак 
ужо з наступнага 1934/35 года мела месца рэзкае скарачэнне выдаткаў, перш за ўсё за кошт памяншэння 
дапамогі беспрацоўным, і ў 1938/39 Міністэрствам сацыяльнага забеспячэння было выдадзена толькі  
14,4 млн. злотых [21, s. 287]. Скарачэнне выдаткаў на сацыяльнае забеспячэнне насельніцтва было харак-
тэрна і для органаў самакіравання. У 1933/34 годзе ў параўнанні з папярэднім годам выдаткі былі змен-
шаны з 74,4 млн. злотых да 69,2 млн. злотых, а ў 1936/37 годзе – да 47,5 млн. злотых [21, s. 287]. Выдаткі 
гарадскіх магістратаў і павятовых сеймікаў усходніх ваяводстваў на сацыяльнае забеспячэнне былі знач-
на меншымі, чым у цэнтральных і заходніх ваяводствах. Напрыклад, у 1935/36 годзе органы самакіра-

вання ўсходніх ваяводстваў на сацыяльнае забеспячэнне прызначылі 2 811 тысяч злотых, у той час як у 
заходніх – 18 638 тыс. злотых [5, s. 219]. Суадносіны фінансавых выдаткаў на сацыяльнае забеспячэнне да 
агульных выдаткаў у асобных камунальных саюзах былі розныя і ў залежнасці ад мясцовых патрэб скла-
далі ад 3 да 13 % [1, s. 302]. У канцы 30-х гадоў палескі ваявода Вацлаў Костэк-Бернацкі ў пісьме да міні-
стра сацыяльнага забеспячэння так апісваў сітуацыю на Палессі: «Беднасць палешукоў вялікая, як нідзе ў 
дзяржаве… Жыллёвыя ўмовы катастрафічныя. У мястэчках, дзе няма вялікіх прадпрыемстваў, пастаянна 
расце голад і беднасць…» [22]. Узровень жыцця насельніцтва «Крэсаў» так і заставаўся вельмі нізкім.  
 

Апека над дзецьмі. Апека над дзецьмі і моладдзю з’яўлялася адным з найважнейшых сацыяльных 
заданняў. На першым этапе станаўлення сацыяльнага забеспячэння ІІ Рэчы Паспалітай неабходна было 
перш за ўсё сістэматызаваць дзейнаць апякунскіх устаноў, якія ўжо існавалі. Дзеці-сіроты накіроўваліся 
ў спецыялізаваныя дзіцячыя ўстановы ў залежнасці ад узросту і форм выхавання. Усе ўстановы апекі, 
якія дзейнічалі на тэрыторыі ІІ Рэчы Паспалітай, у тым ліку і на тэрыторыі Заходняй Беларусі, падзяля-
ліся на апякунскія ўстановы адкрытага тыпу (станцыі апекі над маці і дзіцём, яслі, ахроны, дзіцячыя 
садкі, святліцы) і ўстановы апекі закрытага тыпу (яслі, прытулкі, бурсы) [23, l.24; 24, l.35]. 

Высокая смяротнасць немаўлят у дзяржаве вымушала польскі ўрад і грамадства да спецыяльнай 
апекі над цяжарнымі жанчынамі і дзецьмі ў першы год жыцця. Гэтая задача ўскладалася на станцыі 
(пункты) апекі над маці і дзіцём, якія раней называліся «Кроплямі малака». У сферу дзейнасці станцый 
уваходзіла: рэгістрацыя цяжарных жанчын і немаўлят, у першую чаргу тых, хто ў сувязі з дрэнным матэ-
рыяльнам становішчам не мог забяспечыць сябе і свайму дзіцяці нармальнага санітарна-гігіенічнага да-
гляду; перыядычнае наведванне ўрачом і санітаркай-гігіеністкай цяжарных жанчын і нованароджаных 
дзяцей; прадастаўленне неабходных парад па пытаннях цяжарнасці, родаў, правілах кармлення дзіця і 
дагляду за ім; прадастаўленне незаможным цяжарным жанчынам і немаўлятам рэчаў, неабходных для 
забеспячэння норм гігіены (бялізна, мыла, пудра, соскі, бутэлькі і інш.). Апрача таго, станцыі гатавалі і 
раздавалі малазабяспечаным маці неабходнае харчаванне для немаўлят. На тэрыторыі паветаў станцыі 
выконвалі таксама грамадска-выхаваўчую функцыю. Як адзначалася ў справаздачы віленскага ваяводы: 
«Былі яны [станцыі] распаўсюджвальнікамі польскай культуры і сродкам прапаганды ідэі польскай дзяр-
жаўнасці, а таксама грамадскага выхавання жанчын» [25, l.8]. Колькасць станцый асабліва павялічылася 
ў другой палове 20-х гадоў. У 1929/30 годзе на тэрыторыі Віленскага ваяводства дзейнічала 23 станцыі, з 
якіх 12 у Вільні [25, l.29 – 30]. У Вільні станцыі належылі магістрату, дзіцячай клініцы Універсітэта 
Стэфана Баторыя, Яўрэйскаму таварыству аховы здароўя, Саюзу жанчын грамадзянскай працы.  

Асаблівая ўвага адводзілася выхаванню дзяцей-сірот. У 1929/30 годзе ў Палескім ваяводстве было 
зарэгістравана 1200 дзяцей-сірот, якія знаходзіліся ў 30 выхаваўчых установах, фінансаваных ваяводскімі 
ўладамі. Толькі 12 апякунскіх устаноў, сярод працуючых у 1928 годзе, былі арганізаваны органамі 
мясцовага самакіравання, а рэшта – грамадскімі арганізацыямі [26, л. 74; 27, л. 153]. У Вільні дзейнічала 
55 дзіцячых выхаваўчых устаноў, з якіх толькі 15 знаходзіліся на ўтрыманні гарадскога самакіравання і 
дзяржавы, 16 – царкоўных ордэнаў і рэлігійных аб’яднанняў, большасць устаноў належылі грамадскім 
арганізацыям. Апрача гэтага, на тэрыторыі Віленскага ваяводства дзейнічала 18 устаноў адкрытага тыпу, 
пад апекай якіх знаходзілася 673 дзіцяці [25, l.25 – 25а, 26, 31, 37 – 37а]. 

Папулярнай формай выхавання дзяцей і апекі над імі былі летнія аздараўленчыя лагеры і лагеры 
адпачынку (так званыя «kolonie letnie»). Дзеці, перш за ўсё сіроты і дзеці з малазабяспечаных сем’яў, 
вывозіліся ў лагеры, дзе атрымлівалі рэгулярнае і каларыйнае харчаванне, больш часу праводзілі на све-
жым паветры. Бацькі аплочвалі толькі частку коштаў, альбо звальняліся ўвогуле ад аплаты за адпачынак 
сваіх дзяцей у лагерах. На правядзенне дзіцячых лагераў адводзіліся дзяржаўныя маёнткі, выдзяляліся 
значныя сродкі з дзяржаўнага бюджэту. У 1938/39 годзе на летнія лагеры Міністэрствам сацыяльнага 
забеспячэння планавалася выдаць 1 500 000 злотых, гэта каля 13,5 % усіх выдаткаў міністэрства [28, s. 42]. 
З 1922 года ў якасці дарадчага органа пры Міністэрстве працы і сацыяльнага забеспячэння працавала 
Дзяржаўная Рада па справах летніх лагераў, а пры ваяводскіх упраўленнях дзейнічалі спецыяльныя ка-
місіі [4, s. 68]. З кожным годам колькасць дзяцей, выязджаючых у летнія лагеры, павялічвалася. Калі ў 
1932 годзе ва ўсходніх ваяводствах у летніх лагерах адпачыла 9 700 дзяцей, то ў 1937 годзе гэтая лічба 
ўзрасла амаль у чатыры разы і складала 38 300 чалавек [21, s. 291]. 

Апека над дзецьмі і моладдзю ў выхаваўчых установах як адкрытага, так і закрытага тыпу была 
недастатковай. Важнае значэнне мела пазаўстаноўчая форма дапамогі. Традыцыйна, пад час святаў Божага 
нараджэння органы самакіравання арганізоўвалі для дзяцей з бедных сямей «ёлкі», на якіх раздавалі 
падарункі. Праводзіліся асобныя акцыі дапамогі дзецям, пад час якіх раздаваліся вопратка, абутак, пад-
ручнікі. У пачатку 30-х гадоў распаўсюджанай формай дапамогі была арганізацыя харчавання дзяцей. 
Гэтымі акцыямі кіравалі ваяводскія бюро Фонду працы. Пад час такой акцыі, напрыклад, у Пінску з  
12 верасня 1931 года па 31 студзеня 1932 года было раздана 4 795 л малака, у Брэсце за гэты час на пры-
гатаванне харчавання для немаўлят было выдадзена 11 294 л малака, 408 кг цукру, 71 кг каш [29, л. 16, 
22, 43 аб.]. Зімой 1932 года пад час марозаў для дзяцей раздавалася гарачае харчаванне ў спецыяльных 
кухнях і ў школах. Усяго на тэрыторыі ваяводства працавала 17 кухань, у якіх харчавалася 21 299 дзяцей. 
Дзейнасць большасці кухань (11) была наладжана грамадскімі арганізацыямі, аднак 54 % іх выдаткаў 
пакрываліся за кошт дзяржаўных сродкаў [29, л. 45]. Звычайна дзеці атрымлівалі кубак кавы ці гарбаты з 

цукрам і кавалак хлеба, рэдка – суп з мясам і хлеб [29, л. 45; 30, л. 4]. Зімой 1937/38 года акцыяй было 
ахоплена каля 31 000 дзяцей у месяц [31, s. 18]. Аднак з прычыны недастатковага фінансавння патрэбы 
не былі цалкам заспакоены. Ва ўмовах нізкага матэрыяльнага ўзроўню жыцця, дрэннага харчавання, 
недахопу тлушчу, малака, свежых фруктаў і агародніны працэнт захворванняў залатухай і рахітам сярод 
дзяцей Палескага ваяводства ў 1937/38 годзе дасягаў 50 % [31, s. 18]. 

З часам галоўныя прынцыпы апекі над дзецьмі пераглядаліся. У першай палове 1930-х гадоў выха-
ванне дзяцей у закрытых апякунскіх установах было прызнана за памылку і прычыну цяжкасцяў у раз-
віцці апякунскай дзейнасці. У варунках эканамічнага крызісу больш рацыянальнай лічылася індывідуаль-
ная дапамога і апека адчыненага тыпу. Распараджэннем 1933 года ўрад ставіў перад мясцовымі ўладамі 
задачу рацыянальнай ашчаднасці ў сферы апекі над дзецьмі. Было пастаноўлена ліквідаваць шэраг пры-
тулкаў, паменшыць колькасць выхаванцаў, скараціць выдаткі на харчаванне і іншыя патрэбы ў выхаваўча- 
апякунскіх установах [5, s. 215]. Такім чынам, асаблівасцю апекі над дзецьмі ў другой палове 30-х гадоў 
было памяншэнне ролі дзяржавы і адначасова пашырэнне ў гэтай сферы дзейнасці грамадскіх тава-
рыстваў і ўстаноў. 

Асобную ўвагу варта звярнуць на пытанне колькасці дзіцячых апякунскіх устаноў, выхаванцаў у 
іх, а таксама сродкаў фінансавання. Польскія даследчыкі дзейнасці грамадскіх арганізацый у ІІ Рэчы 
Паспалітай згодныя ў тым, што ў сферы зачыненай сацыяльнай апекі над дзецьмі і моладдзю асаблівае 
значэнне належыла пазаўрадаваму (недзяржаўнаму) сектару. Адносна падліку агульнай колькасці ўстаноў 
апекі над дзецьмі польскі даследчык Чэслаў Кэмпскі выказвае крытычную думку. На яго погляд, лічбы, 
якія адносяцца да міжваеннага перыяду, неабходна трактаваць толькі як прыблізныя, пры чым ступень 
дакладнасці ў 1920-я гады значна меншая, чым у 1930-я. У 1914 – 1923 гадах установы апекі ўтвараліся 
па ініцыятыве розных камітэтаў і грамадскіх арганізацый, часам існавалі шмат гадоў, а часам – некалькі 
месяцаў, альбо тыдняў. Стварэнне апякунскіх устаноў першапачаткова не патрабавала дазволу адміні-
страцыі, і таму яны маглі існаваць без яе ведама [6, s. 40 – 42, 39]. Па падліках Чэслава Кэмпскага най-
большую групу ўяўлялі ўстановы апекі над дзецьмі і моладдзю, якія належылі грамадскім арганізацыям. 
У 1925 годзе ў Польшчы іх налічвалася 400, а ў 1937 годзе – 500, што складала адпаведна 43,5 і 58,5 % ад 
агульнай колькасці дзіцячых апякунскіх устаноў. Другое месца па колькасці займалі ўстановы рэлігійных 
ордэнаў: у 1925 годзе іх налічвалася 216 (23,5 %), у 1937 годзе – 140 (16,2 %). Устаноў, якія належылі да 
органаў самакіравання, у 1925 годзе было 186 (20 %), а ў 1937 – 82 (9,5 %) [6, s. 43]. Калі весці падлік 
выхаванцаў апякунскіх устаноў, то сітуацыя была падобная. Найбольш дзяцей выхоўвалася ў рознага 
тыпу прытулках, якія належылі грамадскім арганізацыям: у 1925 годзе ў іх выхоўвалася 18 819 дзяцей 
(41 %), а ў 1937 – 20 957 (49,8 %). У ордэнскіх установах у 1925 годзе знаходзілася 10 986 дзяцей (24 %), 
а ў апякунскіх установах органаў самакіравання – 10 764 (23 %) [6, s. 45]. Аднак, як сцвярджае Ч. Кэмпскі, 
факт арганізацыі і прыналежнасці апякунскіх устаноў не азначаў аплаты коштаў утрымання выхаванцаў. 
У 1937 годзе органам самакіравання належыла толькі 9,5 % устаноў, у якіх знаходзілася 14,4 % выха-
ванкаў, аднак мясцовае самакіраванне фінансавала апеку 37,2 % дзяцей і моладзі, адначасова грамадскія 
арганізацыі пакрывалі кошты толькі 17,8 % выхаванцаў. У тым самым годзе дзяржава, мясцовае самакі-
раванне, бацькі і апекуны разам пакрывалі кошты 61,6 % выхаванцаў дзіцячых апякунскіх устаноў, а гра-
мадскія арганізацыі, фундацыі, ордэны, рэлігійныя аб’яднанні – 14,8 % выхаванкаў [6, s. 46, 47]. Апрача 
аплаты за ўтрыманне выхаванцаў органы самакіравання і дзяржава прызначалі субсідыі апякунскім 
арганізацыям. Такім чынам, сярод арганізатараў і ўласнікаў апякунскіх устаноў першае месца займалі 
грамадскія арганізацыі і рэлігійныя ордэны, а большасць фінансавых сродкаў на апеку дзяцей і моладзі 
надыходзіла з боку органаў самакіравання, дзяржавы, бацькоў і апекуноў [6, s. 47]. На тэрыторыі ўсход-
ніх ваяводстваў (Віленскае, Навагрудскае, Палескае, Валынскае) у 1932 годзе дзейнічала 141 апякунская 
ўстанова закрытага тыпу для дзяцей і моладзі (усяго ў Польшчы – 887), з якіх 81 з’яўлялася ўстановамі 
грамадскіх арганізацый, 31 – мясцовага самакіравання, 19 – манаскіх ордэнаў [32, s. 157]. Такім чынам, 
сітуацыя была падобная з цэнтральнымі і заходнімі ваяводствамі. У паўднёвых ваяводствах на другім 
месцы па сваёй колькасці пасля ўстаноў грамадскіх арганізацый знаходзіліся ўстановы манаскіх ордэнаў. 
На тэрыторыі ўсходніх ваяводстваў значна менш, чым у цэнтральных і заходніх ваяводствах, было апя-
кунскіх устаноў рэлігійных аб’яднанняў – толькі 5, у той час, калі ў цэнтральных ваяводствах – 18, заход-
ніх – 17. Яшчэ большая розніца была адносна ўстаноў, заснаваных і фінансаваных фондамі. Найбольшая 
колькасць такіх апякунскіх устаноў прыпадала на паўднёвыя ваяводствы – 32 і заходнія – 21. На тэры-
торыі ўсходніх ваяводстваў у 1932 годзе дзейнічала толькі 2 установы зачыненага тыпу для дзяцей і 
моладзі, якія былі заснаваны фондамі [32, s. 157]. 

 

Сацыяльнае забеспячэнне дарослага насельніцтва. Галоўная ўвага ў сфера сацыяльнага забе-
спячэння дарослага насельніцтва адводзілася праблеме беспрацоўя, якую польскі ўрад намагаўся выра-
шыць наступнымі спосабамі: распрацоўка сістэмы дзяржаўных выплат па беспрацоўю; аказанне інды-
відуальнай кароткатэрміновай дапамогі; арганізацыя грамадскіх работ. Артыкул 102 Канстытуцыі Рэчы 
Паспалітай 1921 года гарантаваў кожнаму грамадзяніну права на забеспячэнне працай з боку дзяржавы, а 
ў выпадку адсутнасці працы, хваробы, няшчаснага выпадку – на сацыяльнае страхаванне [14].  

Закон аб забеспячэнні на выпадак беспрацоўя быў прыняты 18 ліпеня 1924 года [33]. Згодна з 
пастановамі гэтага закона беспрацоўны павінен быў зарэгістравацца ў Дзяржаўным бюро пасрэдніцтва 

працы, дзе яму павінны былі прапанаваць новае месца працы, а ў выпадку яе адсутнасці – прызначыць гра-
шовую дапамогу. Умовай атрымання беспрацоўным дапамогі была яго праца на прадпрыемстве на пра-
цягу не менш чым 20 тыдняў перад звальненнем (у 1932 годзе гэты тэрмін быў падоўжаны да 26 тыдняў), 
што значна памяншала колькасць забяспечаных – шмат людзей уладкоўваліся на сезонныя работы ці 
былі часткова занятыя (арт. 2). Сацыяльнае забеспячэнне па беспрацоўю распаўсюджвалася толькі на прад-
прыемствы з колькасцю працоўных не менш за 5 чалавек (арт. 1). Беспрацоўны атрымліваў 30 % (адзінокі), 
35 – 50 % (сямейны, у залежнасці ад колькасці членаў сям’і) папярэдняга заробку на працягу 13 тыдняў.  
У асобных выпадках з дазволу Міністэрства працы і сацыяльнага забеспячэння гэты тэрмін мог быць па-
доўжаны да 17 тыдняў (арт. 13). З мэтай выканання абавязку забеспячэння па беспрацоўю і пакрыцця звя-
заных з гэтым выдаткаў пры Міністэрстве працы і сацыяльнага забеспячэння ствараўся Фонд беспрацоўя. 
Палову сродкаў Фонду забяспечвала дзяржава, а палова – 2 % ад заробкаў – паступала ад прадпрыем-
стваў (1,5 %) і ўзносаў працоўных (0,5 %) (арт. 6 – 8). Фонд беспрацоўя знаходзіўся пад кіраўніцтвам 
міністра працы і сацыяльнага забеспячэння. Цэнтральным органам кіравання Фонду беспрацоўя з’яўля-
лася Галоўнае праўленне. На месцах утвараліся акружныя праўленні, якія таксама, як і Галоўнае праў-
ленне, фарміраваліся з прадстаўнікоў працоўных, працадаўцаў і мясцовага самакіравання (арт. 19 – 26).  

Безвыніковасць дзяржаўнай палітыкі і адсутнасць фінансавых мажлівасцей выклікалі неабход-
насць правядзення грамадскай акцыі дапамогі беспрацоўным. У адпаведнасці з Пісьмом міністра ўнутра-
ных спраў ад 22 снежня 1925 года ў ваяводствах пачалі стварацца Грамадзянскія камітэты дапамогі 
беспрацоўным. Паводле распараджэння камітэты павінны былі ўтварацца «ў тых мясцовасцях, дзе кан-
цэнтрацыя беспрацоўных была значнай, а настроі сярод беспрацоўных маглі выклікаць сур’ёзныя небя-
спечнасці» [34, l.38]. Звярталася ўвага на супрацоўніцтва з камітэтамі як мага больш шырокіх колаў 
грамадскасці і прадстаўнікоў прафсаюзаў. Арганізацыйная ініцыятыва павінна была зыходзіць ад адміні-
страцыйных улад, а таксама ад дзяржслужачых. У адпаведнасці з распараджэннем Міністэрства ўнутра-
ных спраў, у Вільні пад кіраўніцтвам прэзідэнта горада ў пачатку 1926 года быў створаны Цэнтральны 
Грамадзянскі камітэт дапамогі беспрацоўным, а таксама выканаўчыя камітэты – польскі і яўрэйскі [34, l. 7]. 
У 1920-я гады ў гарадах дзяржаўнай адмістрацыяй і органамі самакіравання арганізоўваліся спецыяль-
ныя акцыі дапамогі беспрацоўным. У рамках такіх акцый, праведзенай у Брэсце над Бугам у першай 
палове 1927 года, беспрацоўны (адзінокі) мог атрымаць 5 кілаграмаў мукі, 1 цэнтнер бульбы, беспрацоў-
ны з сям’ёй да 4 чалавек – 10 кілаграмаў мукі і 2 цэнтнеры бульбы, а беспрацоўны, у якога была вялікая 
сям’я (больш за 4 чалавекі), – 20 кілаграмаў мукі і 3 цэнтнеры бульбы [35, c. 235]. У студзені і лютым 
1930 года магістрат Брэста праводзіў акцыю дапамогі беспрацоўным, пад час якой было раздана хлеба, 
тлушчу (расліннага для яўрэяў), сала, цукру, мукі, гарбаты, крупы, малака 1619 асобам [19, л. 136]. Летам 
1931 года ў Варшаве на чале з прэмьер-міністрам быў створаны Галоўны камітэт па справах беспрацоўя, 
а з часам па ўсёй Польшчы, у тым ліку і на тэрыторыі Заходняй Беларусі, пачалі дзейнічаць мясцовыя 
аддзелы – ваяводскія, павятовыя і гарадскія камітэты [36, s. 18]. Галоўным заданнем камітэтаў было пра-
вядзенне акцыі безадкладнай дапамогі беспрацоўным у перыяд з 1 лістапада 1931 па 1 красавіка 1932 года. 
Акцыя прадугледжвала раздачу для беспрацоўных гарачай ежы, прадуктаў харчавання, вопраткі для 
дзяцей, паліва (дроў, вугалю). Напрыклад, у Брэсце пад час акцыі функцыянавала 2 сталовых, у кожнай 
выдавалася да 120 абедаў дзённа [37, л. 2]. 

Дзяржаўная палітыка ў сферы дапамогі беспрацоўным не ўсімі ацэньвалася станоўча. Сярод бес-
працоўных крытыку выклікалі памеры сацыяльных выплат, а таксама ўмовы іх атрымання. Вельмі часта 
беспрацоўныя трактаваліся як жабракі, якім выдаюць міласціну. Для таго каб атрымаць дапамогу, неаб-
ходна было страціць шмат часу на рэгістрацыю, запаўненне дакументаў [9, s. 579]. У гады эканамічнага 
крызісу колькасць беспрацоўных рэзка ўзрасла. Дзяржаўныя выплаты складалі толькі 6,6 % даходаў 
сям’і беспрацоўнага [9, s. 535, 537]. Значная частка беспрацоўных увогуле не пападала ў катэгорыю на 
атрыманне дзяржаўнай дапамогі па беспрацоўю. 23 жніўня 1932 года выйшла распараджэнне прэзідэнта 
Рэчы Паспалітай аб дапамозе беспрацоўным. Як адзначалася ў распараджэнні, з мэтай памякчэння на-
ступстваў беспрацоўя і аказання дапамогі беспрацоўным, не маючым сродкаў на ўтрыманне і не атрымлі-
ваючым дзяржаўныя выплаты па беспрацоўю, ствараўся Фонд дапамогі беспрацоўным [38]. Але ўжо ў 
1933 годзе польскі ўрад прыняў новую праграму. Галоўная ўвага ў ёй адводзілася пашырэнню грамадскіх 
прац, садзейнічанню стварэння новых працоўных месц, а таксама пасрэдніцтву працы як асноўным срод-
кам пераадолення беспрацоўя. Як правіла, арганізоўваліся працаёмкія работы, не патрабуючыя спецы-
яльнай кваліфікацыі, такія як: будова і паляпшэнне сеткі камунікацый (дарог, каналаў, чыгункі і т.п.); 
рэгуляцыя рэк; меліарацыя. Згодна з пастановай 16 сакавіка 1933 года Фонд дапамогі беспрацоўным 
ліквідоўваўся, а на яго месцы ствараўся Фонд працы. На чале Фонду стаяў міністр сацыяльнага забе-
спячэння. На месцах ствараліся ваяводскія бюро Фонду працы. У іх склад уваходзілі прадстаўнікі дзяр-
жаўнай адміністрацыі і самакіравання, прадпрымальнікі, працадаўцы, прадстаўнікі грамадскіх арганіза-
цый. Сродкі на рэалізацыю задач Фонду працы паступалі ад выплат камунальных саюзаў, дзяржаўных 
датацый, грамадскіх ахвяраванняў [39]. 

Згодна са справаздачай за 1937/38 год агульныя выдаткі Палескага ваяводскага бюро Фонду працы 
складалі 1 337 695, 98 злотых. Больш за 21 % выдаткаў складалі дзяржаўныя выплаты па беспрацоўю, якія ў 
адзначаны перыяд атрымлівалі ў сярэднім 656 чалавек ў месяц. Усяго, з 1 красавіка 1937 па 31 сакавіка 

1938 года, ад беспрацоўных паступіла 5 410 заяў на атрыманне выплат [40, л. 5, аб. 7]. Акрамя дзяржаў-
ных выплат па беспрацоўю Фондам працы аказвалася індывідуальная безадкладная дапамога беспрацоў-
ным. Такая дапамога трактавалася як пазыка, якую беспрацоўны павінен быў адпрацаваць на грамадскіх 
работах, у арганізацыях ці ўстановах. У 1937/38 годзе ў Палесскім ваяводстве безадкладную індывідуаль-
ную дапамогу атрымалі 792 сям’і [40, л. 2, аб.]. Больш за 55 % бюджэту Палескага бюро Фонду працы 
(738 807,82 злотых) складалі выдаткі на грамадскія і міліярацыйныя работы. Найбольшая колькасць заня-
тых на грамадскіх працах была зафіксавана ў кастрычніку 1937 года (9061 чалавек). За адзін дзень працы 
на грамадскіх работах кожны атрымліваў 2 – 4 злотых [40, л. 9, аб. 10].  

Нягледзячы на разнастайнасць накірункаў і форм дзейнасці Фонду працы, пераадолець беспрацоўе 
не ўдавалася. Зноў польскі ўрад быў вымушаны звярнуцца да шырокіх колаў грамадскасці. З 1936 года 
пачалі стварацца ваяводскія, павятовыя і гмінныя Камітэты зімовай дапамогі беспрацоўным. У дзейнасці 
камітэтаў прымалі ўдзел шэраг уплывовых асоб. На чале агульнапольскага Камітэта стаяў міністр працы 
і сацыяльнага забеспячэння Марьян Жындрам-Касцялкоўскі. Падчас зімы 1936/37 года ў Беластоцкім 
ваяводстве дапамогай камітэтаў карысталіся кожны месяц у сярэднім 8 500 чалавек. Вартасць дапамогі 
на аднаго чалавека складала ад 13 да 17 злотых ў месяц [36, s. 18].  

Апрача беспрацоўных у ІІ Рэчы Паспалітай на працягу ўсяго міжваеннага перыяду была шырокая 
катэгорыя насельніцтва, якая патрабавала апекі ў спецыяльных установах – інваліды вайны і працы, 
удзельнікі нацыянальных паўстанняў, састарэлыя людзі. На тэрыторыі Палескага ваяводства дзейнічалі 
прытулкі для састарэлых у Вістычах, Кобрыне і Пінску [41, л. 155]. На тэрыторыі Віленскага ваяводства ў 
1929/30 годзе функцыянавала 15 устаноў апекі зачыненага тыпу для дарослых, у якіх знаходзілася 1066 ча-
лавек. Большасць устаноў (11) размяшчалася ў Вільні, а 4 – у паветах. Усе ўстановы ў паветах знахо-
дзіліся на ўтрыманні сеймікаў. У Вільні гарадскім уладам належыў толькі Дом апекі для састарэлых,  
8 устаноў – грамадскім арганізацыям, 2 – манаскім ордэнам. Галоўнай крыніцай фінансавання ўсіх уста-
ноў сацыяльнага забеспячэння дарослага насельніцтва былі субсідыі органаў самакіравання, а таксама 
грамадскія ахвяраванні [25, l.46]. У ІІ Рэчы Паспалітай у параўнанні з апекай над дзецьмі і моладдзю ў 
сферы апекі над дарослымі органы самакіравання выконвалі большае значэнне. З агульнай колькасці апя-
кунскіх устаноў для дарослых больш за 50 % было камунальнымі. Большасць з іх прыпадала на заходнія 
ваяводствы [4, s. 81]. Ва ўсходніх ваяводствах была іншая сітуацыя. У 1932 годзе з 46 устаноў для даро-
слых толькі 10 з’яўляліся ўстановамі мясцовага самакіравання, 21 установа – грамадскіх арганізацый,  
10 – рэлігійных аб’яднанняў, апякунскіх устаноў для дарослых, якія належылі фондам, на тэрыторыі 
ўсходніх ваяводстваў у 1932 годзе ўвогуле не было [21, s. 157]. 

Заканадаўства прадугледжвала сацыяльную дапамогу з боку дзяржавы і мясцовага самакіравання 
цывільным інвалідам, інвалідам працы і ўсім няздольным да працы. У 1936/37 годзе Міністэрствам сацы-
яльнага забеспячэння на дапамогу гэтым катэгорыям насельніцтва было выдзелена больш за 5 % бюджэт-
ных сродкаў. У 1936/37 годзе 11,9 % выдаткаў Міністэрства прызначалася на сацыяльнае забеспячэнне ва-
енных інвалідаў і вайсковых ветэранаў, якое ўключала фінансаванне спецыяльных апякунскіх устаноў, а 
таксама індывідуальную дапамогу ветэранам і членам іх сямей [28, s. 41]. Сацыяльная апека над гэтай катэ-
горыяй насельніцтва была амаль цалкам сканцэнтравана ў Міністэрстве працы і сацыяльнага забеспячэння і 
яго ваяводскіх аддзяленнях. Грамадская ініцыятыва праяўлялася ў функцыянаванні Дамоў ваеннага інваліда, 
Камітэтаў дапамогі ваенным інвалідам, а таксама арганізацый інвалідаў, такіх як акружныя аддзелы Саюза 
ваенных інвалідаў і Легіён ваенных інвалідаў [25, l. 13, 15a]. Асобная ўвага з боку дзяржавы адводзілася 
сацыяльнаму забеспячэнню ветэранаў нацыянальных паўстанняў і ўдзельнікаў барацьбы за незалежнасць 
Польшчы, у тым ліку былых палітвязняў. Напрыклад, ветэраны паўстанняў непасрэдна з дзяржаўнага бю-
джэту атрымоўвалі пастаянную пенсію ў памеры 125 – 150 злотых у месяц [4, s. 85]. У 1938/39 годзе толькі 
на абмундзіраванне ветэранаў планавалася выдзеліць 8 000 злотых, ці 0,07 % усіх бюджэтных выдаткаў 
Міністэрства сацыяльнага забеспячэння [28, s. 44]. Выдаткі Міністэрства прадугледжвалі таксама сацыяль-
ную дапамогу вязням, якая ажыццяўлялася праз супрацоўніцтва з так званымі вязневымі патранатамі. Толь-
кі каля 4,5 % выдаткаў Міністэрства ў 1936/37 годзе ішло на дапамогу пацярпелым ад стыхійных бедстваў 
[28, s. 45]. У 1929 годзе праходзіла агульнапольская акцыя аказання дапамогі насельніцтву Віленскага ва-
яводства, пацярпеламу ад неўраджая. Згодна з афіцыйнымі дадзенымі, у чэрвені 1929 года неадкладнай дапа-
могі патрабавалі 139 857 чалавек. Па ініцыятыве ўрада ў Варшаве быў створаны Галоўны камітэт нясення дапа-
могі Віленшчыне, у выяводствах і паветах дзейнічалі мясцовыя камітэты па збору ахвяравянняў [42, л. 1, 2, 7]. 

 

Барацьба з бадзяжніцтвам, жабрацтвам і прастытуцыяй. Гэтая галіна сацыяльнага забеспячэння 
адрознівалася ад папярэдніх перш за ўсё з пункту гледжання сродкаў і форм дзейнасці. З мэтай лікві-
дацыі бадзяжніцтва, жабрацтва і прастытуцыі выкарыстоўваліся сродкі прафілактычныя, папраўныя, 
дысцыплінарныя. Згодна з распараджэннем прэзідэнта Рэчы Паспалітай 14 кастрычніка 1927 года аб лікві-
дацыі жабрацтва і бадзяжніцтва, усе жабракі і бяздомныя падзяляліся на дзве катэгорыі. У першую ўва-
ходзілі тыя, хто па прычыне старасці і стану здароўя не маглі працаваць. Яны накіроўваліся ў спецы-
яльныя прытулкі. Да другой катэгорыі адносіліся асобы, якія маглі працаваць, аднак ухіляліся ад працы, 
пастаянна мянялі сваё месцазнаходжанне і прафесійна займаліся выпрошваннем міласціні, іх накіроў-
валі ў так званыя дамы дабравольнай і дамы прымусовай працы. У дамы дабравольнай працы таксама 

прыймаліся звольненыя з турмаў. Праца ў такіх дамах аплачвалася. У дамах прымусовай працы затрым-
лівалі жабракоў і бяздомных на перыяд ад 3 – 6 месяцаў да 2 гадоў [43]. Аднак такія ўстановы ў гарадах 
былі вельмі рэдкай з’явай. Органы самакіравання ўсходніх ваяводстваў не былі ў стане за свае сродкі 
ўтрымліваць дамы дабравольнай і прымусовай працы, аб чым сведчаць справаздачы ў Міністэрстве з 
просьбай аб выдзяленні неабходных фінансавых сродкаў. У 1932 годзе на тэрыторыі ўсходніх ваявод-
стваў у дамах дабравольнай працы знаходзілася 41 чалавек з 910 па ўсёй Польшчы. Згодна з афіцыйнай 
статыстыкай дамоў прымусовай працы на тэрыторыі ўсходніх ваяводстваў у 1932 годзе не было [32, s. 156]. 
Затрыманыя на вуліцах, вакзалах, у цягніках, жабракі звычайна накіроўваліся ў гміны пастаяннага 
пражывання, альбо да крэўных, якія павінны былі забяспечваць іх, зрэдку – у прытулкі для дарослых ці 
начлежныя дамы. Начлежны дом у Брэсце быў разлічаны на 20 жанчын і 50 мужчын. У ім не маглі 
знаходзіцца хворыя на заразныя хваробы, а таксама асобы ў нецвярозым стане. Бяздомныя прымаліся ў 
перыяд з 1 красавіка па 31 кастрычніка з 20.00 вечара і да 7.00 раніцы, і з 1 лістапада да 31 сакавіка з 
18.00 вечара да 8.00 раніцы. За знаходжанне ў начлежным доме аплата не бралася [44, л. 12]. 

У канцы 1928 года па ініцыятыве архібіскупа метрапаліта віленскага Рамуальда Ялбжыкоўскага і 
адміністрацыі Вільні быў створаны Грамадскі камітэт дапамогі бедным і барацьбы з жабрацтвам і бадзяж-
ніцтвам ў Вільне, які адпавядаў прынцыпу супрацоўніцтва паміж дзяржаўнай адміністрацыяй, гарадскім са-
макіраваннем, духавенствам і паліцыяй. Дзейнасць Камітэта распаўсюджвалася на ўсё Віленскае ваявод-
ства. У задачы Камітэта між іншым уваходзіла: забеспячэнне вопраткай і ежай, элементарным жыллём бед-
ных, якія ўласнай працай не маглі зарабіць на сваё жыццё; пошук працы і ўладкаванне на працу; апека і вы-
хаванне дзяцей бяздомных і жабракоў; аказанне медыцынскай дапамогі; уладкаванне састарэлых і невылечна 
хворых ў спецыяльныя ўстановы. Фінансавыя сродкі Камітэта паходзілі з сяброўскіх узносаў, грашовых 
ахвяраванняў, дзяржаўных субсідый і субсідый мясцовага самакіравання, дабрачынных мерапрыемстваў, 
лекцый, гульняў і т.п. [25, l. 13a]. На 1 верасня 1928 года на тэрыторыі Віленскага ваяводства было зарэгі-
стравана 1202 жабракі, у тым ліку ў Вільні 155 чалавек [45, l. 24a]. У межах паліцэйскіх камісарыятаў 
былі створаны акругі, на чале якіх стаялі спецыяльныя камісіі барацьбы з жабрацтвам (куратарствы), якія 
праводзілі даследаванні аб жабраках, збіралі членскія ўзносы, на дапамогу для бяздомных прадавалі пра-
дуктовыя боны і таблічкі з надпісам «Жабракам увахад забаронены» [45, l. 3, 4, 7]. У будынку Віленскага 
таварыства дабрачыннасці Камітэт адрамантаваў 8 пакояў пад прытулак для бяздомных.  

Асобным накірункам дзейнасці органаў сацыяльнага забеспячэння была барацьба з прастытуцыяй. 
Згодна з распараджэннем Міністэрства публічнага здароўя былі ліквідаваны публічныя дамы. За гандаль 
жанчынамі і дзецьмі прадугледжвалася судовая адказнасць. Па ініцыятыве Міністэрства працы і сацы-
яльнага забеспячэння ў 1923 годзе быў створаны Польскі камітэт барацьбы з гандлем жанчынамі і дзець-
мі, у склад якога ўваходзілі прадстаўнікі ўрада і грамадскіх арганізацый [1, s. 318]. Мясцовыя аддзелы 
камітэта ў супрацоўніцтве з жаночымі арганізацыямі (напрыклад, Хрысціянскім таварыствам аховы жан-
чын, Каталіцкім саюзам жанчын, і інш.) праводзілі так званыя вакзальныя місіі, адчынялі прытулкі і 
гатэлі для прыезджых жанчын. Міністэрствам сацыяльнага забеспячэння на 1938/39 год было заплана-
вана выдаць 75 000 злотых у якасці субсідый грамадскім арганізацыям на апеку над жанчынамі [28, s. 46]. 

Заключэнне. Прааналізаваўшы асноўныя моманты развіцця сістэмы сацыяльнага забеспячэння ў  
ІІ Рэчы Паспалітай, у тым ліку і ў Заходняй Беларусі, можна зрабіць наступныя высновы. 

У першыя гады існавання польскай дзяржавы сацыяльнае забеспячэнне можна ахарактэрызаваць 
як ратаўнічую дзейнасць, якая была паспешнай і хаатычнай. У ратаўнічых акцыях прымалі актыўны ўдзел 
міжнародныя місіі дапамогі, а таксама мясцовыя грамадскія арганізацыі. Адсутнасць абавязковай на тэ-
рыторыі ўсёй польскай дзяржавы заканадаўчай базы і адміністрацыйнай сістэмы кіравання ў сферы 
сацыяльнага забеспячэння выклікала выпрацоўку Закона 16 жніўня 1923 года, паводле якога дзяржава 
гарантавала сацыяльнае забеспячэнне ўсім грамадзянам Польшчы, а выкананне пастаноў было ўскла-
дзена на органы мясцовага самакіравання. 

У сувязі з недахопам фінансавых сродкаў органы самакіравання вымушаны былі шырока выка-
рыстоўваць дабрачыннасць насельніцтва і грамадскіх арганізацый, якія з’яўляліся састаўным элементам 
сістэмы сацыяльнага забеспячэння. Асабліва важную ролю грамадская ініцыятыва мела ў сацыяльнай 
апецы над дзецьмі. Большасць апякунска-выхаваўчых устаноў для дзяцей праводзіліся грамадскімі арга-
нізацыямі. Асаблівасцю ўсходніх ваяводстваў быў вялікі ўдзел грамадскіх арганізацый у сацыяльнай 
апецы над дарослым насельніцтвам.  

Фінансавыя выдаткі органаў самакіравання ўсходніх ваяводстваў, як і дзяржаўныя субсідыі 
мясцовым грамадскім арганізацыям на сацыяльнае забеспячэнне насельніцтва, былі меншымі ў параў-
нанні з цэнтральнымі і заходнімі ваяводствамі. 

